
tíðindi

Jón Brian Hvidtfeldt

Borgarstjórin í Havn er 
eftir øllum at døma einasti 
politikarin í býnum, sum 
kendi til rokningarnar í 
samband við at tvær tær 
ovastu hæddirnar í Bank­
Nordik bygninginum í mið­
býnum skuldu innrættast 
av nýggjum til teknisku 
umsitingina hjá kommu­
nuni.

Sum borgarstjóri hev­
ur Heðin Mortensen eisini 
evstu ábyrgd av kom­
munalu fyrisitingini, har 
avgerðin um at brúka 
seks milliónir krónur at 
innrætta seg fyri er tikin.

- Hetta er ein reint um­
sitingarlig avgerð. Og tí er 
eingin orsøk til at blanda 
fíggjarnevndina uppí, 
sigur Heðin Mortensen.

Hóast fleiri fíggjar­
nevndarlimir halda tað 
vera at fara út um alt mark 
at brúka so nógvar pengar 
uttan at spyrja politisku 
skipanina eftir, so verjir 
borgarstjórin avgerðina.

- Líka so skjótt kommu­
nan keypir ein bygning, so 
fer hann undir ræði hjá 
húsaumsitingini. Og har 
er also ein játtan til við­
líkahald av bygningum hjá 
kommununi, sum býráðs­
politikarar samtykkja á 
fíggjarætlanini fyri hvørt 
einasta ár, sigur Heðin 
Mortensen.

Men í hesum føri var 
talan um ein bygning, ið 
var keyptur so seint sum 18. 
mai í ár. Og fíggjarætlanin 
varð jú samtykt fyri jól í 
fjør?

- Tað er líka mikið. Hetta 
kemur undir vanligt við­
líkahald, og tað er eitt um­
sitingarligt mál.

Eisini hóast talan er 
um 4,9 milliónir, umframt 
meirvirðisgjald?

- Hetta er ein gamal 
bygningur. Og politikarar 

vita væl av, at her skuldu 
ávísar umvælingar gerast. 
Eg havi fortalt teimum, at 
tað kostar at flyta teknisku 
umsitingina inn har. 

Sum borgarstjóri ert tú 
føddur formaður í fíggjar­
nevndini. Hví er málið ikki 
viðgjørt har?

- Tað er eingin orsøk 
til tað. Talan er um eitt 
umsitingarligt mál, 
argumenterar Heðin 
Mortensen.

Borgarstjórin tvíheldur 
um, at her er talan er 
um rakstur. Og tí er tað 
umsitingin, sum sjálv kann 
finna útav, hvussu pengar­
nir av játtanini til at við­
líkahalda kommunalar 
bygningar skulu brúkast.

Ongin útbjóðing
Heðin Mortensen verjir 
somuleiðis avgerðina um 
at lata vera við at bjóða ar­
beiðið út.

- Í hesum føri skuldu vit 
skunda okkum, soleiðis at 
tekniska umsitingin kun­
di flyta inn sum skjótast. 
Harumframt vóru vit mitt 
í summartíðini, argumen­
terar Heðin Mortensen.

Men hevur kommunan 
ikki skyldu at bjóða út, ikki 
minst tá talan er um so­
mikið umfatandi arbeiði?

- Nei, her er talan um 
eitt serstakt mál, umframt 
at serligar umstøður gera 
seg galdandi, sigur Heð­
in Mortensen, uttan at 
útgreina definitiónina 
nærri. 

Borgarstjórin argu­
menterar tó við, at 
málið hevur skund, 
tí aðrir bygning­
ar hjá kommununi 
kundu ikki setast 
á sølulista, áðrenn 
tekniska umsitingin 
varð flutt inn í 
ovastu hæddirnar í 
BankNordik bygn­
inginum.

- Sæð í hesum ljósinum, 
heldur tú so at tað hevði 
verið bíligari, um vit fóru 
ígjøgnum eina útbjóðing, 
sum hevði tikið tíð og 
kostað pengar, spyr Heðin 
Mortensen.

Higartil hevur innrætt­
ingin í Niels Finsensgøtu 
kostað skattgjaldarunum 
í høvuðsstaðnum seks 
milliónir krónur, tá meir­
virðisgjaldið er íroknað. 
Borgarstjórin dugir ikki at 
siga, um hetta verður enda­
liga rokningin.

- Nei, eg veit ikki 
endaliga talið. Men tað 
verður væl har á leið, sigur 
Heðin Mortensen.

Tórshavnar Kommuna 
hevur í løtuni onga meting 
av, hvussu nógv tað fer 
at kosta at innrætta 
tær tríggjar niðastu 
hæddirnar í BankNordik 
bygninginum í Niels 
Finsensgøtu, tá kommun­
an yvirtekur tær seinni.

Einki at 
koma eftir
Heðin Mortensen verjir avgerðina at brúka seks 
milliónir til at innrætta seg av nýggjum á ovastu 
hæddunum í BankNordik bygninginum. – Hetta 
er ein umsitingarlig avgerð, sigur borgarstjórin

- Eg eri ótrúliga harmur 
um, at arbeiðið ikki er bjóðað 
út. Tað er ein púra vanlig 
mannagongd í kommununi, 
at øll størri arbeiði skulu 
bjóðast út. So frætt av virð­
ing mugu vit hava fyri vinnu­
lívinum í økinum, at vit bjóða 
arbeiðini út, sigur Tróndur 
Sigurdsson ídag.

- Tað er als ikki í lagi, at 
arbeiðið ongantíð varð bjóð­
að út, sigur Sjúrður Olsen av­
gjørdur. 

Somu áskoðan hevur 
Annfinn Brekkstein.

Ikki í lagi
Teir tríggir fíggjarnevndar­

limirnir eru á einum máli 
um, at umsitingin eigur ikki 
at fáa loyvi til at brúka fimm 
milliónir krónur, umframt 
mvg, uttan at nakar býráðs­
politikari sleppur at viðgera 
og taka støðu til tað. 

- Hetta er nakað, ið ongan­
tíð skal henda aftur, sigur 
Tróndur Sigurdsson.

Sjúrður Olsen er líka av­
gjørdur:

- Tað líkist snøkt sagt ong­
um. Eg veit ikki, hvat man 
ger við tað, men tað burdi 
fingið avleiðingar, sigur 
Sjúrður Olsen.

- Tað er ikki gott nokk, 
at umsitingin ger sovorðið 

uttan um politisku skipan­
ina, sigur Annfinn Brekk­
stein, sum enn ikki hevur 
tikið støðu til, hvat hann ger 
víðari við málið.

- Men eg havi ikki slept 
málinum. Hetta er ikki nøkt­
andi, og hetta kann ikki fara 
aftur við borðinum, sigur 
Annfinn Brekkstein avgjørd­
ur.

Vit skulu gera lesaran 
varugan við, at stundir vóru 
ikki at fáa eina viðmerking 
frá Jógvani Arge, fíggjar­
nevndarlimi, áðrenn blaðið 
fór til prentingar.

gjørd politiskt í Tórshavnar 
Býráð. Tað váttar tekniski 
stjórin í Tórshavnar Kommu­
nu, Jákup Egholm Hansen, 
somleiðis í eini frágreiðing 
til Sosialin.

- Í samband við býráðs­
viðgerðina av keypinum 
boðaði borgarstjórin frá, at 
bert keypið skuldi fíggjast av 
íløgum og við sølu av øðrum 
bygningum. Klárgerðingin 
av hølunum skuldi sostatt 
gjaldast av rakstri, og er tí 
ikki eftirfylgjandi viðgjørd 
av býráðnum, skrivar Jákup 
Egholm Hansen í frágreiðing 
til Sosialin.

FAKTA
Søla av øðrum bygningum hjá kommununi skal vera við 
til at fíggja keypið av teimum báðum bygningunum hjá 
BankNordik í Havn, ið tilsamans kosta kommununi 92 
milliónir krónur.  Fríggjadagin setti Tórshavnar Kommuna 
fýra bygningar á sølulistan. Talan er um hesar fýra 
bygningar:

Fríðriks Petersens gøta 9  - prísuppskot 5,5 milliónir

á Frælsinum 30  - prísuppskot 3 milliónir

Kongagøta 7  - prísuppskot 2,5 milliónir

Læknahúsini – enn eingin prísur settur á

Annfinn Brekkstein Sjúrður Olsen Tróndur Sigurdsson


